
Gözün yaxından çəkilişi.

Oğlan səsi EŞİDİLİR.

CƏLAL (ekrandan kənarda)

Be, Jı, Nı, Lı, yox Jı. Mı, yox Nı?

Yox e... ....

HƏKİM (45-50 yaşlı qadın) CƏLALın (11) bir gözünü dairəvi karton parçası ilə bağlayır. Cəlal həkimin işarə etdiyi, divardakı lövhədən hərfləri oxuyur. 

Həkim daha iki hərfi göstərsə də, Cəlal kədərli şəkildə təslim olur. 

Həkim qapının yanında oturan SARAya (35) tərəf çevrilir.

Həkim: Hm... Deyirsən ağacdan yıxılıb?

Həkim eynəyin altından qapının yanında oturan qadına baxdı. Sara (35 yaş) tələsik cavab verdi.

Sara: Hə doxtur, amma keçən il yıxılıb. Gözləri təzəlikcə zəifləməyə başlıyıb. Onnan nə əlaqəsi olar ki?

Həkim resept yaza-yaza eynəyini düzəltdi.

Həkim: Niyə olmur ki. Sinir sistemində pozuntu ola bilər... Olsun ki, yıxılanda qorxub.., şok yaşayıb. Belə şeylər olur. Əsəbdəndi. 

Sara: Nə deyim vallah.

Həkim: Nə deyəcəksən ki?! Amma gərək tez gətirəydin. Biraz gecikmisən.

Sara: Vallah doxtur xəbər tutan kimi gətirmişəm. Özün bilirsən, tək uşaqdı, üstündə yarpaq kimi əsirəm.

Həkim: ...Atasınnan bir xəbər var? ...Heç olmasa pul zad göndərir?

Sara hər iki dəfə başını yellədi. Həkim hiss elədi ki, o bu barədə danışmaq istəmir. 

HƏKİM (DAVAM EDİR)

Bilirsən də, müalicə nə qədər xərc tələb edir?
Sara cavab verməsə də, utancaq simasından cavabın “yox” olduğu bilinir.

Cəlal anasının narahatlığını hiss edərək baxışlarını kənara çevirir.

Həkim resepti cıraraq, qalxıb şüşə qapaqlı şkafdan, qara parçadan, göz üçün sarğı çıxartdı. Belə sarğını Cəlal dəniz quldurlarından bəhs edən filmlərdə görmüşdü.

HƏKİM (DAVAM EDİR)

Biz bunu indi onun sağlam gözünə taxacağıq/

O, masasının arxasından duraraq, pirat sarğısına bənzər qara sarğını Cəlalın sağlam gözünə taxır.

HƏKİM (DAVAM EDİR)

Gündə ən azı 3-4 saat bununla gəzsin. Qoy ağırlıq zəif gözünə düşsün, inkişaf eləsin. Xeyri ola bilər.

Cəlal sarğının altında dərini qurdalayır və sarğını gözünə uyğunlaşdırmağa çalışır. Otağın pəncərəsindən boylanan qoca kişini(Şamil) görürük. Şamil narahat halda koridorda gəzişib balaca skamyada əyləşir.


Həkim: Rəngləri necə, seçə bilir?

Sara çiyinlərini sıxıb sual dolu baxışla Cəlala baxdı. Cəlal susaraq çiyinlərini çəkdi. O daha çox gözündəki sarğını qurdalamaqla məşğuldu. Sarğı onun heç xoşuna gəlməmişdi. Həkim üzərində müxtəlif meyvə şəkilləri  olan lövhəyə yaxınlaşdı. Lövhədə yalniz al-əlvan meyvə şəkilləri var. Düz ortada qirmizi nar təsviri. Həkim bir-bir göstərərək soruşmağa başladı.

Həkim: Bu?

Cəlal: Alma.

Həkim: Adını soruşmuram, rəngi nədi?

Cəlal: Yaşıl.

Həkim: Bəs bu?

Cəlal: Sarı.

Həkim: Bu?

Cəlal: Qara.
Həkim bir daha lövhədəki qıp-qırmızı nar şəklini göstərir.

Həkim: Yaxşı bax. Diqqətli ol.

Cəlal: Qara, ...boz, qara.

Həkimlə Sara təəccüblə baxışırlar. 

BAŞLIQ:
“NAR BAĞI”

Təpənin ortasında nar ağaclarının əhatəsində tikilmiş, divarları ağ gəclə suvanmış, kirəmit örtüklü, yaraşıqlı, gözəl, qədim bir ev. 

ŞAMİL: Dedim yox, deməli yox! Ağlın ona-buna getməsin, mən bu bağı min bir zülmlə becərmişəm. İndi deyirsiz mənim əməyimə tüpürüb, məhv eliyəsiniz?

ŞAMİL KIŞI (70-75 yaş) SƏMƏDLƏ (65-70 yaş) üz-üzə dayanıblar.

Səməd: Sən yenə bir də fikirləş. Bizi də başa düş. O boyda prayekt bircə sənin torpağıva görə kağız üstə qalıb. Rasim də bir ətək pul töküb bu işlərə. Bu boyda ziyana salma bizi.

ŞAMİL: Sizdən xahiş eliyən varıydı? Yoxsa mənnən soruşmusunuz zavod tikəndə? Gedin başqa yerdə tikin. Mən satmıram, vəssalam! Nə qədər ki, mən sağam, bu torpaqdan əlinizi üzün.

Səməd: Nolar!? Çox qalmıyıb. Onu da gözdüyərik.

Bu vaxt HƏMZƏ (45 yaş) onlara yaxınlaşdı. 

HƏMZƏ

İki cavan qoç kimi nə vuruşursunuz!

Səməd Həmzənin əlini çiynindən çəkir.

SƏMƏD

Həmzə, bu tərs dayına ağıl qoy. Tamam ağlı qaçıb.

Səməd hirsli şəkildə aralanır. ŞAMİL kişi onu sərt baxışları ilə ötürüb, hirslə Həmzəyə tərəf çöndü.
ŞAMİL: Hə, sən də bağ almağa gəlmisən?!

Şamil nə baş verdiyini anlamadığından lap çaşıb qaldı.

Həmzə: Nə bağ ŞAMİL dayı? Sənnən nar tingi xahiş eləmişdim. Onu almağa gəlmişəm.

ŞAMİL kişinin hirsi bir qədər soyusa da, kobudluğunnan qalmırdı.

ŞAMİL: Balam bu kənddə məndən başqa nar əkən yoxdu?! Kimə ting lazımdı, üstümə gəlir.

Həmzə: Niyə hirslənirsən ŞAMİL dayı? 

Başıyla gedən Səmədə işarə elədi.

Həmzə: ŞAMİL dayı, sənə də demiyib bu Allahsızdara ağız açan döyülük ki? 

ŞAMİLnin hirsi bir qədər soyudu. 

ŞAMİL: Qapının yanına qoymuşam, bir topa. Get, götür.
Şamil: ŞAMİL dayı, Allah sənə ömür versin. Bu kənddə səndən ting payı almıyan bir dənə da bağ yoxdu vallah.

ŞAMİL: Di yaxşı, yaxşı, ...halal xoşun.  

Həmzə Şamildən aralanan kimi Cəlal ona yaxınlaşıb böyründə özünə yer elədi. 

ŞAMİL

(nəvəsinin göz sarğısına baxaraq)

O nədi elə taxmısan gözüvə?

CƏLAL

Baba, narlar nə rəngdədir?

ŞAMİL təəccüblə Cəlala baxır.

ŞAMİL(Saraya)

Sən gərək onun başını yoxlatdıraydın. 

(Cəlala)

Bəziləri yaşıl, bəziləri qırmızı, qalanları da onların ortasında. İndi get xarab olmuş narları seç.

Cəlal arabaya yığılmış nar topasına tərəf gedir.

Şamilin baxışları yol çəkir, onun fikri də ayrı yerə gedir.
Sara tabaxdakı yaş paltarları simə sərərək, qaynatasına baxdı. ŞAMİL kişi əlində balta ağac yonurdu. Cəlal xarab olmuş narları divarda nişan aldığı nöqtəyə ataraq vurmağa çalışır.

Sara: Qəribə yuxu görmüşəm.

Kişi ona tərəf baxdı. Sükutu əvvəlcə Cəlalın divara çırpdığı narın səsi, daha sonra Sara pozur.

Sara:  Gördüm ki,  bu ağacın budağı uzanaraq, pəncərəyə dirənir. (Başı ilə pəncərəni göstərir) Üstündəki narları pəncərəyə  çırparaq partladır. Və narın suyu şüşədən süzülürdü.
Şamil çiyinlərini çəkir, amma çöhrəsindəki ciddiyyət Saranın yuxusu ilə bağlı onun mənfi hisslərini büruzə verir. 
Sara: Bunlar bağı almasalar əl çəkən deyillər.

Cəlalın atdığı narlar divarda ləkə qoyaraq yerə düşür. Divardan yavaşca süzülən nar şirəsi…

Şamil arxası üstə uzanmış halda YAĞIŞIN DAMI TAQQILDATMASINI dinləyir. Yata bilmir.

HÜRƏN itin səsi.

Dama axan başqa bir səsi: evin içinə DAMCILAYAN su.

Şamil alt paltarında yerindən qalxır. Başmaqlarını geyinərək, damcı səsinin mənbəyini axtarmağa gedir.

Daman yeri tapır və ləyəni damcıların altına qoyur. Mis ləyənə dəyən səs indi daha BƏRK çıxır.

Şamil öz yatağına uzanır. İtin HÜRMƏSİNİN güclənməsi Şamili əsəbiləşdirir.

ŞAMİL (acıqla öz-pzünə)

Atova lənət it yiyəsi!

Əynini geyinib həyətə - yağışın altına çıxır.

Ətrafa qatı çiskin çökmüşdü. Gözlə sezilməyəcək qədər narın yağış yağırdı. Nar ağacları qara böyük kollar kimi düzülüb, dumanda itirdilər. Bağın ortasıyla evdən uzanan yol ilə bir qaraltı yaxınlaşırdı. Dumanın dərinliyindən yaxınlaşdıqca onun adam olduğu aydın görünməyə başlamışdı.  Artıq evə çatmaq üzrə idi. Nabələd adam olmadığı görsənsə da, hərəkətlərində nəsə bir tərəddd sezilirdi. Asta-asta yaxınlaşdıqca gah evə, gah da nar ağaclarına boylanırdı. Yolun kənarındakı bir ağaca yaxınıaşdı. Asta hərəkətlə budaqdakı iri bir nara toxunmaq istədi ki, ŞAMİL kişinin səsi onu diksindirdi.




ŞAMİL: Ağlına da gətirmə!

Nəhayət biz gələn adamın üzünü aydın görürük. Qabil (40 yaş) ŞAMİLyə tərəf boylandı. ŞAMİL kişinin səsi Qabili diksindirdi, ama həmdə rahatlatdı. Bayaqkı “oğru” davranışı anında itdi. Ətrafı basmış dumanda atasını görməsə də, gülümsəyərək səs gələn tərəfə yönəldi.




Qabil: Salamlaşmağın da, həmişəki kimi...

ŞAMİL: Gedəndə necə sağollaşmisansa, salamı da elə olur.

Qabil nəsə xatırladı və o an da üzü ciddiləşdi. Sonra dərin bir ah çəkib, başını yellədi. Görünür atasının belə münasibətinə çoxdan adət eləmişdi. ŞAMİL kişi ağır addımlarla evə girdi amma qapını açıq saxlayır.

Qabil bir anlıq onun arxasnca baxdı. O tamam islanmışdı. Saçlarınnan və burnunnan su damcılayırdı. Bədəninnən yüngülcə üşütmə keçdı. Həmən büzüşüb, başını silkələdi və evə tərəf qaçdı.

Qabil islanmış paltarlarını çıxarıb yerə atdı. Atasının verdiyi şalvarı geyinib, anasından qalan yun, zolaqlı şala büründü. Otaqda gəzişməyə başladı. Evi gözdən keçirirdi. Yadında qaldığı bir-iki əşyanı əlinə götürüb diqqətlə süzdü. Ev çox dəyişməmişdi. Atasını səslədi.

Qabil: Bəs televizorun yoxdu?

ŞAMİL kişi mətbəxdən hay verdi.

ŞAMİL: Xarab olmuşdu, təmir elətdirmədim, atmışam çardağa. Qoca yaşımda neynirəm televizoru. 

Pəncərəryə baxıb, dodaqaltı, lap özü eşidəcək qədər sakit, yeniyetmə sevgisiylə pıçıldadı.

ŞAMİL: Mənimki bu ağaclardı.

Qabil mətbəxin kandarında göründü. 

Qabil: Nə dedin? Eşıdə bilmədim.

ŞAMİL kişi Qabil üçün ot çayı dəmliyidi. Fincana süzüb balaca masanın üstünə qoydu.

ŞAMİL: Xəstələnərsən, tez bunu iç.

Qabil stul götürüb oturdu. Fincanı götürüb çayı içmək istəsə də, otların qoxusu onu “vurdu”. Fincanı dodağınnan qaytarıb yerinə qoydu. ŞAMİL kişi narazı donquldandı.

ŞAMİL: Hə də, sən içən zəhrimara çatmaz bu. Öyrəşməmisən sən belə şeylərə. Sənin dərmanın başqadı. 

Qabil bir-iki dəfə öskürüb fincanı yenə götürdü və iki-üç qurtum içdi.

Qabil: Atmışam mən o zəhrimarı. Çoxdan atmışam.

ŞAMİL: Sən dedin mən də inandım.

QABİL

Nolub, ay dədə?

ŞAMİL

Nə dədə? Qaranlıqdan çıxıb gəlirsən...
ŞAMİL kişi də stulu çəkib əyləşdi.

ŞAMİL: Hardaydın a bala bu qədər vaxtı? Anan heç, mən cəhənnəm, bəs demirsən ailəm var?! On iki ildi tək arvadı qoymusan bir uşaqnan damın altında, nə gəlirsən, nə gedirsən, nə xəbər tutursan...

Hiss olunurdu ki, Qabil ağır söhbətə hazır gəlmişdi. Amma atasını axıradək dinləməyə hövsələsi çatmadı. Çaydan bir-iki qurtum alıb sözünü kəsdi.

Qabil: Bilirəm ay dədə, bilirəm. Hamısınnan xəbərim var, hal-əhval da tuturdum hamınızdan. Neynim. Belə alındı. Qismətdi.

ŞAMİLnin ürəyi dolu olsa da, çox danışmaq istəmirdi. Qabil fincanı boşaldıb yerə qoyanda, ŞAMİL nəsə demək istiyirdi ki, Qabil atasının gözünün içinə baxdı. ŞAMİL bu miskin baxışlara tab gətirə bilmədi, sözünü yarımçıq saxladı.

Qabil: Heç nə soruşma ay dədə. Mənimki də belə gətirdi. Alnıma bu yazılıbmış.

Dərindən bir ah çəkib davam elədi. 

Qabil: Şükür, indi hər şey yaxşıdı. 

ŞAMİL: Nəsə pul kisələrin gözümə dəymir. Deyəsən axı bir həsirsən, bir məmməd nəsir.

Qabil cibindəki portmanını çıxardıb fəndlə açdı. Hər iki üzü qızılı, gümüşü rəngdə bank kartlarıyla dolu idi.

Qabil: İndiki zamanda pul kisəsi belə olur ay dədə. Rusyetdə böyük iş qurmuşam. Kimnən soruşsan məni tanıyacaq. Rəhmətlik anam demiş, beş kişidən biriyəm.

Bu dəfə ah çəkmək növbəsi ŞAMİL kişinin idi. Vəfat etmiş arvadına rəhmət oxuyub salavat çevirdi. Hər ikisi susdu. Sükutu ayağa qalxan ŞAMİL kişi pozdu. 

ŞAMİL: Arvad uşağı oyatma. Bu günlük ananın yerində yatarsan. Sabah da gedib qəbrinə baş çəkərsən. Yazıq sənin dərdinnən çərlədi getdi.

Qabil bu dəfə lap yalvardı.

Qabil: Qurban olum ay dədə, elə demə. Yazığın gəlsin mənə.

Amma ŞAMİL kişinin ani sentimentallığı artıq keçmişdi. Dodaqaltı “əhh, səni elə yazıq ilan vursun!” deyib öz otağına getdi. 

Qabil tək qaldı. Qalxıb gəzişdi. Divardan asılmış qədim, gözəl xalçanın üzərində, bir-neçə dənə müxtəlif ölçülü portret asılmışdı. Baxıb, dərindən nəfəs verdi. Elə həmən an da kövrək uşaq kimi üzünü tutub, hönkür-hönkür ağlamağa başladı.

6. İNT. MƏTBƏX. SƏHƏR

Səhər mətbəxdə Sara yemək hazırlayırdı. ŞAMİL kişi sakitcə gəlib stolun arxasında oturdu. 

Sara: Sabahın xeyir, ŞAMİL dayı. Deyəsən soyuqlamısan axı? Bütün gecəni öskürmüsən.

ŞAMİL kişi könülsüz, qısa cavab verdi. 

 


ŞAMİL: Sabahın xeyir, qızım. 

Bu vaxt yataq otağınnan Qabilin öskürək səsi gəldi. Sara fikirli olduğunnan evdə başqa adamın da olduğuna bir az gec vardı. Yavaşca çönüb sual dolu baxışlarla ŞAMİL kişiyə baxdı. ŞAMİL adi bir xəbər kimi əlavə etdi.

ŞAMİL: Yuxun  çin çıxdı, Qabil qayıdıb.

Qabil uzandığı çarpayıdan çönüb Saranın üzünə baxa bilmədi. Əvvəlcə istədi özünü yuxuluğa vursun, amma özündən asılı olmayaraq, Saranın salamına cavab verdi. Eləcə üzü üstə uzanıb qalmışdı. Gücü yalnız, əllərini göyə qaldırıb, əynindəki maykanı çəkib çıxarmağa çatdı. Elə bu vaxt Cəlal da içəri keçdi. Nə edəcəyini bimədən duruxub qaldı. Qabil də yerində dikəldi. Ağ mayka tutduğu, təslim olurmuş kimi göydə qaldırdığı əllərini yavaşca aşağı saldı. Həmişə oğlu haqda düşünsə də indi beləcə qarşısında görmək, vaxtıylə qoyub getdiyi həmən körpənin bu boylu-buxunlu oğlana çevrildiyini dərk etmək çətin idi. Diqqətini uşağın gözündəki sarğı çəkdi. Çaşıb qalmışdı. Otağın küncündə oturan ŞAMİL işə qarışdı.

ŞAMİL: Atandı, bala. Get görüş.

Cəlal asta addımlarla, könülsüz çarpayıya yaxınlaşdı. Qabil qolundan tutub uşağı özünə tərəf çəkdi, bağrına basıb üzündən-gözündən öpdü. 

Cəlalın bu tütün qoxusu verən tikanlı üz qədər nifrət etdiyi, heç nə yox idi dünyada bu an. Qabil onun əlini buraxar buraxmaz, bir-iki addım geri atdı və sürətlə otaqdan çıxdı. ŞAMİL uşağı haylamaq istəsə də, fikrindən döndü. 

Qabil guya heç kimə məlum olmayan bir sirr kəşf eləyirmiş kimi ŞAMİL kişiyə, sonra Saraya baxdı.

Qabil: Maşallah...Əməllicə böyüyüb.

Sara kinayəylə gülümsədi. Amma Qabil sanki havadaydı.

Qabil: Gözünə noolub?

Sara: Bir-iki il əvvəl ağacdan yıxılıb. Gözünün biri zəifləyib o vaxtdan. Həkim tapşırıb te-tez taxsın ki, çəpləşməsin. 

Qabil: Ağacdan yıxılıb? Bəs siz hara baxırdınız?!

Əlində banka - fitil dayanan Sara ittiham dolu baxışlarla Qabilə necə baxdısa, Qabil həmən uzanıb, üzünü yastığa dirədi.

Sara kibriti yandırıb fitili alışdırdı. Seziləcək qədər inamsız hərəkətlə bankaları bir bir oda tutub, Qabilin çoxdandı gün üzü görməmiş ağ kürəyinə “yapışdırmağa” başladı. Hiss olunurdu ki, o hər vəchlə, əlinin bədənə toxunmamasına çalışır. Əslində Sara ərini yenidən tapdığı üçün sevinirdi. Əlbəttə biruzə vermədən. İllərlə kişi hərarəti görməyən bu qadında, ehtiras dolu qarışıq hisslər cərəyan edirdi. 

	8. İNT. EVİN İÇİ
	8


Cəlal bir qədər durduqdan sonra, çönüb yenə bağlı qapıya yaxınlaşır. Qapının arxasından səslər zəif də olsa eşidilir. Bir neçə saniyə qulaq asıb qaçaraq çölə çıxır.

9
İÇ. QABİLİN YATAQ OTAĞI – DAVAM EDİR
9

Sara bankaları “çıxardanda” məcburən əllərini onun kürəyinə qoydu.  Ehmalca barmaqlarını bankanın dibindən basdı. Bankalar öpüş səsinə bənzər fısıltıyla ardıcıl qopurdular. Bayaqdan otağın küncündə oturub, hər dəfə Qabil öskürəndə narazı halda donquldanan ŞAMİL kişi də, bu gərgin abu havanı hiss eləmişdi. O sakitcə ayağa qalxdı və həyətə çıxdı. 

10. NAT. HƏYƏT – SƏHƏR                       10           
Cəlal həyətdə oturmuşdu. Gözündəki sarğını çıxarmışdı. Babasını görüb başını lap aşağı salladı. ŞAMİL kişi gəlib onun yanında oturdu. ŞAMİL Cəlalın könlünü almaq üçün tələsik nəsə fikirləşdi.

ŞAMİL: Xəbərin oldu da, bu gecə evi az qala su basmışdı.

Cəlal uşaq səmimiyyətiylə fikirlərini unudub, babasının dediyini “həzm eləməyə” çalışdı. 

Cəlal: Necə yəni?

ŞAMİL hiyləsinin baş tutduğunu görüb məmnunluqla davam elədi.

ŞAMİL: Bəs bilmədin, çardaq bütün gecəni aşsüzən kimi damırdı. Az qala evi su bassın... Hə nə deyirsən? Kömək eləyirsən damı təmir eləyim?

Cəlal razı halda başını yellədi.

11. NAT. EVİN DAMI. 

Baba nəvəsi ilə birlikdə damı təmir eləməyə başladılar. Cəlal aşağıdan kirəmitləri, babasının salladığı ipə bağlayırdı. ŞAMİL isə, evin damındakı çürük taxtaları əvəzlədikdən sonra – kirəmitləri onun üstünə bərkidirdi. İş demək olar ki, bitmişdi. 

ŞAMİL: Bilirsən nə gözəl mənzərə var? Bəlkə sən də qalxasan?

Cəlal qorxa-qorxa pillələri qalxdı. Bir addım da irəli gedib, ŞAMİL kişinin arxasında oturdu. Ətrafı gözdən keçirməyə başladı. Nar bağı göz oxşayırdı. Bu yüksəklikdən demək olar ki, bütün kənd onların ayağının altında qalırdı. Qısa bir sükutdan sonra, ŞAMİL söhbətə başladı.

ŞAMİL: Hə, bala, atan da qayıtdı. Indi daha bir yerdə yaşayarsınız. 

Calalın kefi həmən pozuldu. 

Cəlal: Mən istəmirəm o biznən qalsın! 

ŞAMİL: Elə demə bala, o sənin atandı. Mən də daha qocalmışam. Sizə də bir arxa dayaq lazımdı mən ölənnən sonra. 

Cəlal gözləri dolmuşdu. Babasının ağlamağını bilməsini istəmirdi. Odur ki, yerindən durub, sürətlə aşağı düşdü və qaçaraq, ağacların arasında gözdən itdi. ŞAMİL kişi onun ardınca baxıb dərinnən bir ah çəkdi.
12. İNT. BÖYÜK OTAQ. GÜNORTA. 

Sara evi yığışdırırdı. Stolun ortasındakı yağış suyu üçün qoyulmuş ləyəni götürüb həyətə boşaltdı. Şkafdan çıxartdığı ağ süfrəni stola sərib üstünə təmiz suyla dolu şüşə qrafin, yanına da təmiz stəkan qoydu. Pəncərəni açib, Cəlalı səslədi. Uzaqdan onun səsi əks-sədayla təpələrə yayılırdı.

13. NAT. QƏBRİSTANLIQ. GÜNORTA. 

Qəbristanlıqda alçaq hasarla əhatəyə alınmış kiçik ərazidə,  nar kolunun altında iki qəbir yerləşmişdi. Qabilin anasının qəbri təzə idi. Hələ üstü götürülməmişdi. Kiçik qardaşının qəbri anasıyla yanaşı idi. Amma aralarında bir qədər yer buraxılmışdı. ŞAMİL kişi salavat çevirib, iki qəbirin arasına keçdi.


ŞAMİL: Həə... Bu da mənim yerim.

Qabil yarı zarafat, yarə ciddi soruşdu.


Qabil: Mənə yer çatmayıb deyəsən?

ŞAMİL elə bil ilk dəfə bu haqda fikirləşdi. Bir anlıq yan-yörəsinə baxdı. Amma özünü o yerə qoymadı. Zarafata salıb növbəti dəfə Qabili sancdı.

ŞAMİL: Neynirsən yeri? Sən çöllərdə öləcəksən onsuz da, rus qəbristanlığında basdırar “hökümət”, məsələ də bitər.

Qabil bir siqaret yandırdı. Özü-özüylə danışırmış kimi davam elədi. 

Qabil: Hə, bu evdə mənə heç vaxt yer olmuyub. Sən həmişə rəhmətliyi düşünmüsən. İndi də heç nə dəyişməyib.

Qabil sanki sözləri ŞAMİLyə yox, yanında durduğu qəbir daşlarına deyirdi. ŞAMİL lap hövsələdən çıxdı.

ŞAMİL: Axmaq-axmaq danışma! Mən heç vaxt sizə fərq qoymamışam. Beş barmağın beşi də birdi.

Səsini yüksəltməmək üçün az qala boğula-boğula danışırdı. Elə bil qəbirdəkilərin onu eşidəcəyindən çəkinirdi. Amma Qabil eyni ahənglə davam elədi.

Qabil: Fərq qoymusan dədə, özü də, həmişə fərq qoymusan! Mən həmişə yad olmuşam səninçün. Sənin ürəyində bir oğlun olub ancaq. Mən də ki, elə-belə. ...Uşaq vaxtı hərdən fikirləşirdim ki, bəlkə mən heç sizin övladınız deyiləm. Götürüb saxlamısınız məni.

Qəbir üstdə belə söhbətlər eləmək ŞAMİLyə heç xoş deyildi. Elə bil həmən yoruldu. Deyəsən ürəyi ağrıyırdı. Amma büruzə vermədi. Əyilib hirslə ayaq altdakı ot-alağı yolmağa başladı.

ŞAMİL: Əl çəkməmisən bu paxıllığınnan. Ömür boyu elə qardaşına həsəd aparmısan. Axırına çıxdın, indi də qəbir davası eliyirsən. 

Qabil: Həəə... Mən də dünənnən gözləyirəm görüm nə vaxt deyəcəksən bunu. Afərin sənə. Çox dözdün. De gəlsin. Boşalt ürəyini. Çəkinmə... Onsuz da sən deyənin on qatını hər gün özümə deyirəm.

ŞAMİLnin ürəyi lap sıxıldı.

ŞAMİL: Sən deyəsən mənim də axırıma çıxmağa gəlmisən!? 

Qabil: Sən özün kimi istəsən o dünyaya göndərərsən. O acı dilinnən. Nəysə... Bir halda ki, soruşdun, deyim niyə gəlmişəm. Ailəmi yanıma aparmağa gəlmişəm! Mən harda, onlar da orda.

ŞAMİL kişi tutuldu. O elə bilirdi ki, Qabil kəndə qayıdıb, buralarda bir iş açacaq. Ailəsini Rusiyaya aparacağı heç ağlına da gəlməmişdi. İndi bu xəbəri eşidəndə, ilk düşündüyü şey, bu yaşda tək ölmək qorxusu oldu. Bu qəbirlərin arasında başqa şey düşünmək də çətin idi. Oğlunun qəbrinə sığal çəkdi.

ŞAMİL: Sara nə deyir bu işə?

Qabil: Hələ deməmişəm. Amma sən narahat olma. Onu mən razı salaram. 

ŞAMİL: Sənə nə var, sən ilanı da yuvasınnan çıxararsan... Onu razı salarsan, amma Cəlalı çətin razı salasan.

Qabil: Hə, özüm də bilirəm. Bəlkə sən yola gətirəsən?

ŞAMİL: Qatma məni bu söhbətə. O sən, o da külfətin. Özünüz həll eliyin. Qoyun məni rahat ölüm.

ŞAMİL kəndə tərəfə üz tutdu. Qabil onu baxışlarıyla ötürüb, qardaşının qəbrinə yaxınlaşdı. Eynən bayaq atasının elədiyi kimi, əliylə sığal çəkdi. Dodaqaltı nəsə pıçıldadı.

14. NAT. HƏYƏT. GÜNORTADAN KEÇMİŞ. 

ŞAMİL Qabillə evə çatanda, Sara artıq həyətdə süfrə açmışdı. Camal könülsüz halda stolun kənarında oturmuşdu. Sara səhərkindən fərqli olaraq gülərüz idi. Onları görcək danışmağa başladı.

Sara: Dedim bu havada evdə yemək günahdı. Süfrəni burda açdım. 

ŞAMİLni yol yaman yormuşdu, həm də ürəyi bayaqdan yaman narahat eləyirdi. Özünü lap stula yıxdı. 

ŞAMİL: Yaxşı eləmisən, bala, yaxşı eləmisən.

Sara süfrəni düzdükcə, Qabil gözücü ona tamaşa eləyirdi. Sara bunu hiss etmişdi. Bir az utansa da, özünü saxlayıb Qabilə “üz vermirdi”. Hisslərini biruzə vermək istəmirdi. Ərinin onu atıb gedərək, həyatının ən gözəl illərini təkliyə məhkum etməsi, onda Qabilə qarşı qəzəb və intiqam hissi yaratmışdı. Amma indi, əri qayıdıb gəldikdən sonra qadın ürəyi yumşalmış, intiqam hissi əriyib getmişdi. Bircə qüruru qalmışdı - özünü bu qədər asan təslim etmək istəmirdi. Odur ki ciddiləşib, başını aşağı saldı və evə, çörək dalıyca getdi. Qabil onun arxasınca baxırdı. Sara qapıda gözdən itəndə, Qabil baxışlarını süfrəyə yönəltdi və atasının bayaqdan onu izlədiyini gördü. 

ŞAMİL: Di gəl otur.

Qabil pərt oldu. Atasından utansa da özünü sındırmamağa çalışdı.

Süfrə tam hazır idi. Sara çörək gətirdi və özü də süfrə arxasına oturdu. 

Ani sükut yarandı. 

Qabil Saraya baxırdı.

Sara ŞAMİL kişiyə baxırdı.

ŞAMİL Qabilə baxırdı.

Cəlal nəsə baş verdiyini hiss edir və nəsə anlamaq üçün baxışını ondan buna, bundan-ona yönəldirdi.

Hamı bir-birinə baxırdı. 

Onların nə barədə düşündüklərini bilmək çətin idi. Bəlkə də bu an onlar eyni şeyi fikirləşirdilər. 

Sükutu ŞAMİL pozdu.

ŞAMİL: Hə, di bismillah eləyin.

Abu hava dağılıb sadələşdi. Hamı süfrəyə əl uzatdı və iştahla yeməyə başladılar..

Sara: Şalvarın cırılıb. Verərsən tikərəm.

Qabil dikəlib şalvarın ora burasına baxdı.

Qabil: Hə, yaxşı yadıma düşdü. Gələndə lap azmışdım. Yolu tapa bilmirdim. Aşağıdakı çəpəri aşdım ki, yolu qısa gəlim, sən demə həyətdə it varıymış. Gücnən canımı qurtardım. Elə bil bağın yolu dəyişib...?

ŞAMİL: Çox şey dəyişib kənddə. 

Atasının qısa cavabından bir şey başa düşməyən Qabil başqalarına göz gəzdirdi. Cəlal uşaq səmimiyyətiylə izah eləməyə başladı.

Cəlal: Rasim dayı qonşuluqda hamının torpaqlarını satın alıb. Yol da qalıb həyətlərinin ortasıında. Ona görə indi gərək dolaşıb gələsən bizə.

Qabil yaddaşını təzələyib xatırlamağa çalışsa da, bir şey alınmadı. 

Qabil: Hansı Rasim?

Sara: Selsovet Səmədin oğlu. Sənin sinif yoldaşın. 

Qabil təəccübünü gizlədə bilmədi.

Qabil: Balqabaq Rasim? Səməd dayının oğlu? O ki, iki eşşəyin arpasını bölə bilmirdi?

ŞAMİL: İndi bölür. Arpa da bölür, buğda da əkir, nar da satır, sex də işlədir, ailəsini saxlıyır. İndi də zavod tikmək istiyir bizim bağın yerində. Maşallah! Zirəng oğlandı.

Bilmək olmadı bu “maşallah”ı ŞAMİL kişi fəxrlə dedi, yoxsa kinayə ilə. Amma Qabil bir az pərt oldu. Susub yeməyə davam elədi.

ŞAMİLnin danışmağa elə də həvəsi yox idi. Öz fərsiz oğluna, başqa kişilərin fərasətli uşaqlarından danışmağın, heç yeri də yox idi. Həm də qəbristanlığa səhərki səfərdən sonra, fikirləri, xatirələri ilə baş-başa qalmaq istəyirdi. Odur ki, tələsik süfrədən qalxdı.

ŞAMİL: Nəysə, siz çörəyinizi yeyin, mən gedim biraz mürgülüyüm.

Cəlal babasının ardıyca qaçdı. Sarayla Qabil tək qaldılar. Qabil məqamdan istifadə edib həmən söhbətə başladı.

Qabil: Bilirəm, məni bağışlamaq çətindi. Sizə çox əziyyət vermişəm...

KEÇİD

15. İNT. ŞAMİLİN OTAĞI. DAVAMI.

Cəlal pəncərədən, ağacın altında, stol arxasında oturub söhbət edən ata-anasına baxırdı. Sara bir əlinə söykənib tərpənmədən Qabilə qulaq asırdı. Qabil danışdıqca biraz da əyilərək, sanki onun aşağı salaraq gizlətdiyi gözlərinin içinə baxmaq, danışdıqlarının necə təsir etdiyini görmək istəyirdi. Xəfif külək Saranın saçlarını və süfrənin ətəyini eyni ritmdə dalğalandırırdı. Bu məsafədən onların nədən danışdığını eşitmək mümkün deyildi. Cəlal onlara tamaşa edə-edə, divanda oturub ailə albomunu vərəqləyən, ona şəkillərin tarixçəsini danışan babasına qulaq asırdı. Amma babasının səsi hardasa uzaqlarda idi. 

ŞAMİL: Bax burda mənim 19 yaşım var. Əskərlikdən bir həftəlik məzuniyyət vermişdilər. Rayon mərkəzində görüşüb çəkdirmişik... Burda atana “metirka” almağa getmişdik. Üçümüz bir yerdə. Bu da əmin məktəbə gedirdi, ikinci sinfə...

Stol arxasında mübahisə başlamışdı. İndi də Sara əl-qol ata-ata nəsə sübut eləyirdi. Sara əlini yelləyib ayaqa qalxdı və evə sarı gəldi. Cəlal dikəldi və üzünü babasına çevirdi.

Sara otağa girdi. Nəsə demək istəyirdi. Amma kövrəlmişdi. ŞAMİL kişi vəziyyəti başa düşdü. 

ŞAMİL: Arxa otaqda qalarsız Cəlalnan. 

Sara etiraz etmək istəsə də, ŞAMİL kişi ərklə təkid elədi. 

ŞAMİL: Mənim kəndin ağzıgöyçəklərini sakit eləməyə halım yoxdu. Vaxt verin görək başımıza nə gəlir. 

Cəlala üz tutub əmr elədi.

ŞAMİL: Get anana kömək elə.

Sara Cəlalın qolunnan tutub könülsüz otaqdan çıxdı. ŞAMİL kişi albomun vərəqini çevirdi. Qabilin ilk dəfə məktəbə getdiyi gün çəkilən şəkildi. ŞAMİL, Qabilin uşaqlıq şəklinə bir xeyli baxıb, əliylə üzünə sığal çəkdi.

16. İNT. ÇAYXANA – GÜNDÜZ
16

Ağacların kölgəsində yerləşən, təzə təmirdən çıxmış çayxanada Qabil Həmzə və köhnə dostu ilə çay içir. 

QABİL

Rusyetdə jiguli sürən yoxdu uje. Mən özüm “Volvo” sürürəm.

DOSTU

(Bir az qəmgin)

Habilin  jiqulisi yadındadı da? Qoz kimi idi.
Qabil cavab vermir.

QABİL

(dostuna müraciətlə)  Sən evləndin də...?

DOSTU

Hə, evlənmişəm. Üç oğlum var.

QABİL

Allah saxlasin!

DOSTU
(davam edir)

Sağ ol. İndi Rasimin ofisində işləyirəm.

HƏMZƏ

Rasim yadındadır?

QABİL

Yaxşı yadımdadır. Balqabaq Rasim!

Üçü də gülür. Qabilin telefonuna zəng gəlir və o, ekrana baxır.

QABİL (davam edir)

Mən getməliyəm...

Masanın üzərinə pul qoyur, köhnə bir dostu ilə salamlaşıb küçəyə çıxır.

HƏMZƏ

(fəxrlə Qabilə baxaraq)

Dayıoğlu yaxşı tutub özünü... Bahalı siqaretlər çəkir. “Volvo” sürür.

DOSTU

Özünü yaxşı tutubsa, niyə cırıq şalvar geyinir?

17. NAT. QMIŞLIQ. GÜNDÜZ.

ŞAMİL kişi əlindəki kərəntiylə qarğı biçirdi. Cəlal həmən cəld hərəkətlərlə qarğıları toplayıb dəstələyirdi. Sonda ŞAMİL kişi iki iri, iki də kiçik  topa düzəltdi. İriləri öz çiynlərinə atdı. Xırdaları da Cəlal şəlləndi. 

Yol gəldikcə qarğıların bir ucu torpağı yaza-yaza toz qaldırırdı. Payız olmağına baxmayaraq, hava hələ isti idi. Alınlarından tər damsa da hər ikisinin keyfi çox yaxşı idi. Yan-yana addımlayır, arada bir baxışıb, gülümsəyirdilər. 

18. NATş YOL. GÜNDÜZ. 

Qabil evə çatmağa bir az qalmış, arxadan toz duman qaldıraraq gələn maşını görüb kənara çəkildi. Qabil nəsə təhlükə gözləyirmiş kimi bir balaca narahat oldu. Maşın gəlib düz onun yanında dayandı. Maşından Rasim düşdü və onu bərk-bərk qucaqladı. 

Rasim: Ə sənə piyada çatmaq olmur. Gör indi maşınnan orda nələr eliyirsən. Çayxanada dedilər ki, indi çıxdın. Dedim özümü çatdırım. Di danış görüm nə var nə yox.

Qabil hələ özünə gəlməmişdi. Odur ki, söhbəti biraz uzatmaq qərarına gəldi. 

Qabil: gedək hamısını evdə danışaram.

Hər ikisi maşına minidi. 

19. RASİMİN MAŞINI. DAVAMI. 

Yolda Rasim bir də soruşdu.

Rasim: Di yaxşı. Danış görümey. Haralardasan? Bəzi şeyləri bilirəm. Atana çox demirdim. Qoca kişidi. Ürəyinə almasın. Amma dostlardan xəbərin gəlirdi. 
Qabil: Uzun məsələdi. Əvvəl çox pis gətirdi mənimki. Eşitmisənsə bilirsən. 

Rasim: Hə, xəbərim var. İndi necədi vəziyyət?

Qabil: Yaxşıdı. İndi çox yaxşıdı. Relsə düşüb artıq.

Rasim: Lap yaxşı. Burda nə qədər qalacaqsan? Yoxsa həmişəlik?

Qabil: Yox, gedəcəm. Çox qala bilmərəm. İş-güc tökülüb qalıb.

20. NAT. BAĞIN GİRİŞİ. AXŞAMA DOĞRU.



 20

Maşın evə çatdı. Qabil təkid eləsə də Rasim düşmədi. 

Rasim: Yoxey tələsirəm. Başqa vaxt. Deyirem bir ayrıca oturağey. Əməllicə dərdləşək. Evdə hər söhbəti eləmək olmur. 

Qabil: Nə vaxt desən qulluğunda. 

Rasim toz-duman qaldıraraq gözdən itdi. 

Qabil əlində su qabı, aralıda durub ona baxan Cəlala tərəf getdi. 

Qabil: Baban hanı?

Cəlal başıyla anbara tərəf göstərdi. ŞAMİL kişi yerdə oturub, qarğıları təmizləyib, onlardan tərcə (nar döşəmək üçün xüsusi stol) hörürdü. Cəlal əlindəki suyu dağitmamaq üçün ehmalla babasına tərəf qaçdı. Qabil bir söz deməyib evə girdi.
21. İNT. MƏTBƏX. AXŞAMA DOĞRU. 

Sara yemək hazırlayırdı. Qabil xəfif toxunaraq onun arxaslndan keçib oturdu. 

Qabil: Çayın yoxdu?

Sara: Bir “dəyqaya” dəm alır.

Araya sakitlik çökdü. Qabil Saraya göz gəzdirdi. Sara bunu həmən hiss elədi. Bədənini xoş bir üşütmə tutdu. Çayniki götürüb armudu stəkana çay süzməyə başladı. Qabil sakitcə yerindən qalxıb arxadan ona yaxınlaşdı. Qucaqlamaq istəyirdi ki, qapıdan ŞAMİL kişinin öskürəyinin səsi gəldi. Sara həyəcandan stəkanı aşırıb əlini yandırdı. Qabil tezcə fırlanıb, yerinə oturdu. ŞAMİL kişi içəri girəndə, otaqda artıq bayaqkı sakitlik bərpa olmuşdu. Sara yanan əlləriylə yenidən süzdüyü stəkanı Qabilin qarşısına qoyub ŞAMİL kişiyə tərəf çöndü. 

Sara: Oturun sizə də süzüm.

ŞAMİL kişi Qabillə üzbəüz oturdu.

ŞAMİL: Hə bala, süz. Bayaqdan ciyərim yanır.

Sara çayla dolu stəkanı ŞAMİL kişinin qarşısına qoydu. Qabil onun qıp-qırmızı qızarmış əllərindən gözünü çəkə bilmirdi.

22. NAT. ÇAYXANANIN QAPISI. GÜNDÜZ. 

Çayxanadan çıxanda artıq Qabili az qala yola salırdılar. Hamının hesabını ödəyib arxasınca əl elədi. Çayxanadan az qala xorla “sağoleeey Qabil” səsi gəldi. Qabil gözaltı geri baxdı. Hərəkətlərdən başa düşmək olurdu ki, onun haqqında danışırlar. Və bu Qabilin deyəsən çox xoşuna gəlirdi. 

Rasimin maşini qapinin önündə daynmişdi. Qabil keçib maşına oturdu. Maşın uzaqlaşdı.

23. İNT. MƏTBƏX. SƏHƏR. 







23

Qabil boşalmış portmanısını gözdən keçirib, qatladı və cibinə qoydu. Qapıda Şamil kişiylə rastlaşdı.

Qabil: Bilmirsən rayon mərkəzində bank harda var?

ŞAMİL kişi işinə ara verdi.

ŞAMİL: Nə bilim.., nəyinə gərəkdi ki bank?

Qabil: Nəğd pulum qurtarıb. Gedim biraz pul çıxarım.

ŞAMİL: O rəngli “plasmasdar” necə oldu, day işə yaramır?

Qabil bir az tutuldu.

Qabil: Yox, burda yaramır. Kənddə bir dənə bankomat var – o da xarab olub. Gərək gedim rayon mərkəzinə, bank tapım.

Şamil oğlunun ardıyca narazaı halda baxdı.

24. İNT. RESTORAN. GÜNDÜZ. 

Rasim onu yol kənarında, xalça palaz, köhnə mis qablar, gil küplərlə bəzənmiş, səliqəli bir restorana gətirmişdi. Araq şüşəsi stolun üstündə bağlı qalmışdı. Rasim nə qədər təkid eləsə də, Qabil içki içməmişdi.

Rasim: Xoşum gəldi. Deməli camaat düz deyirmiş.

Qabil: Sən camaata niyə qulaq asırsan? Nə sözün var mənnən soruş. Özüm sənə düzünü deyim.

Rasim: İncimə. Elə-belə dedim. Adamın ağzınnan söz tutursan.

Rasim aşini çevirib, gülərək ofisianti hayladi. 

RASİM (OFİSİANTA)

Ordan mənim molla dostuma bir çay gətir.

Araq şüşəsini götürüb açdı.

RASIM 

Amma mən içəcəm. Dostum Qabilin sağlığına içəcəm. Kəndin bir nömrəli oğlanının sağlığına. Sən gedəndə də camaat səndən danışırdı. İndi qayıtmısan, yenə də səndən danışırlar. Sən də yadında saxla, sənin nə problemin olsa burda mən varam.
Rasim araq qədəhini Qabilin çay stəkanına vurub başına çəkdi. Sonra cibindən bir neçə yüzlük əskinas çıxarıb, Qabilin cibinə basdı.

Qabil 

Dostluqdan əskik olmayasan. 

Restorandan çıxanda hesabı vermək üstə əməllicə mübahisə düşdü. Rasim nə qədər üz vurdusa, Qabil razı olmadı. Qəti hərəkətiylə onun pulunu kənara çəkib, hesabı özü ödədi. 

RASİM

Ə neynirsənəə! Borc almağın nədi, şot verməyin nə?
QABİL(gülümsəyərək)

Gərək kənddə imicimi saxlayım!

Hər ikisi gülüşüb maşına mindilər.

25. NAT. BAĞ. GÜNDÜZ.

Cəlal başını yuxarı qaldıraraq gözünə dərman damcıladırş Elə bu vaxt ağacda bir neçə partlamış nar görür. Gözlərinə inanmadı. Yaxınlaşıb gözündəki sarğını barmağıyla qaldırdı və bir də baxdı. Eyni hərəkəti bir-neçə dəfə təkrar etdi. Qonşu ağaclarda da partlayan, ya da üstü qabar-qabar çat bağlamış narlar var idi. Yerindən şütüyərək, babasına tərəf, bağın o başına qaçdı. ŞAMİL kişi narın üzünə baxanda artıq onun dərdini bilirdi. Amma bu dəfə Cəlal onu qabaqlamışdı. 

Cəlal: Suyu kəsmək lazımdı.

ŞAMİL: Dəqiq bilirsən? Məncə hələ vaxt var.

Cəlal: Yox, kəsmək lazımdı. Bura bir az çuxur yerdi. Ona görə su yığılıb yəqin. 

ŞAMİL kişi gəlib ətrafa göz gəzdirdi.

ŞAMİL: Hə, bu tərəf bir az alçaqdadı. Ağaclar çox su içir. Suyu kəsmək lazımdı. Yoxsa nar canına su yığıb, şişib, partlıyacaq. Onda day heç, hamısı zay oldu. Şirədən başqa bir zibilə yaramıyacaq.

Şamil nəvəsinin başını sığalalyır. Baba ilə nəvə birlikdə arxın qabağını torpaqla bağlamağa başlayırlar. Şamil tez yorulduğundan ağır-ağır nəfəs alır.

ŞAMİL

Qoy nəfəsimi dərim. Sən elə.

Şamil ağaca tərəf əyilib nəfəsini dərdiyi vaxt Cəlal ustalıqla arxı daş və torpaqla doldurur.

Şamil kədərli sima ilə Cəlala baxır.

ŞAMİL (davam edir)

Cəlal..

Cəlal demək olar ki, işini bitirib və əlində kürək babasına baxır.

CƏLAL

Hə, baba?

ŞAMİL

Bura gəl...

CƏLAL

Demək olar ki, qurtarmışam.

ŞAMİL

Hə, indi nar öz şirəsini ancaq torpaqdan alacaq.

İşini bitirib məmnunluqla şaxələndirdiyi axına baxır. Bundan sonra Cəlal kürəyə söykənən Şamilə tərəf gedir.

ŞAMİL

Bala, atanla Rusyətə getmək haqqında fikirləşməlisən...

CƏLAL

Yox! Mən burda qalaacam! Sənnən!

Bəs bağ necə olsun?

ŞAMİL

Başa düş ki, bizim var-dövlətimiz 

yoxdur...

Cəlal ağaclara baxır.

CƏLAL

Axı bizim narımız kənddə ən yaxşısıdır.

ŞAMİL

Elədir, bala... Amma qiyməti çox aşağıdır. Bununla dolanmaq olmaz.

Cəlal daha heç nə eşitmək istəmir, kürəyi yerə atıb, qaçaraq uzaqlaşır.

26. İNT. EVİN KANDRI. GÜNDÜZ.

Sara ilə Qabil, evin kandarında dayanmışdılar. Rahat söhbət eləsələr də, hər ikisi yüksək səslə danışmamağa çalışırdılar. Sanki kiminsə onları eşidəcəyindən qorxurdular.

Sara: Cəlal sözə gəlmir. Nə vəd verirəm, xeyri yoxdu. 

Qabil: Mənnən heç xoşu gəlmir deyəsən...

Sara: Niyə gəlsin ki? Yazıq uşaq, gözünü açannan atasız böyüyüb. Sən onun üçün yad bir adamsan.

Qabil: Bəlkə bilsə ki, sən gəlirsən, o da razı olar?

Sara: Xeyri yoxdu. Onunçün burdan rahat yer yoxdu. Lap mən getsəm də o babasını qoyub, gəlməyəcək.

Qabil: Yaxşı uşaqdır. Yaxşı böyütmüsən. Habili xatırladır mənə…
Qabil bir siqaret yandrdı.
27. NAT. ÇAY KƏNARI. GÜNDÜZ-AXŞAMA DOĞRU. 

Cəlal gölün kənarında balıq tuturdu. Arxadan əlində tilov, ona yaxınlaşan Qabilin ayaq səslərini eşitmədi. Bəlkə də eşitsəydi durub gedərdi. Amma Qabil gəlib onun yanında oturanda artıq gec idi. Tezcə gözündəki sarğını çıxardı.

Qabil: Hə, bir şey çıxır?

Cəlal könülsüz tutub ipə keçirdiyi bir-iki şahmayi balığını göstərdi. 

Qabil: Ovun yaman zəifdi.

Cəlal: Su soyuqdu. Bu vaxt balıq çörəyə az gəlir. Qurda yaxşı olar. 

Qabil: Bəs niyə qurda tutmursan.

Cəlal: İyrənirəm. Sonra əllərimnən pis iy gəlir.

Qabil nəsə fikirləşib ətrafa göz gəzdirdi. Yaxınlıqda bitən bir ot tapıb, kökünü çıxartdı. Şirəsini sıxıb, çörəyin içinə yaxdı. Sonra qarmağa keçirib suya atdı. Cəlal təəccüblə atasını izləyirdi.

Qabil: baxaq görək nə olur. 

Hər ikisi gözləməyə başladı. 

Qabil: Demək ağacdan yıxılmısan.

Cəlal: Anam dedi? 

Qabil: Nə fərqi var kim dedi? Yaxşı bəs niyəçıxmışdın ora?

Cəlal: Pişiyi aşağı salırdım.

Qabil gülümsədi. Elə bu vaxt, Qabilin tilovu “vurmağa” başladı. Qabil tilovu çətinliklə yığırdı. Görünürdü ki, balıq çox iridi. Qabil tilovu Cəlala verib, özü aşağı tullandı. Qurşağadək suya girib, balığı qucaqladı və sudan çıxartmağa çalışdı. Cəlal da sürüşüb suya düşdü. Beləcə birlikdə palçıqlı suda hay-küylə eşələnirdilər. Nəhayət balığı çıxartdılar. Iri bir sazan idi. Hər ikisi xoşbəxt halda gülürdü. 

Qabil paltarını çıxarıb qurumaq üçün ağacdan asmışdı. Qızınmaqşün tonqal qalayıb, yanında oturmuşdular.  Qabilin kürəyindəki banka izləri hələ getməmişdi. Hər ikisi oturub tilovlara baxırdılar. Batmaqda olan günəş şüaları, suyun üstündə bərq vururdu. Ətrafa sakitlik çökmüşdü. 

Qabil əlini uzadıb oğlunun başını sığalladı. Cəlal sanki bu hərəkətdən diksinib ayağa qalxdı. Tələsik tilovunu yığışdırıb evə götürüldü. Qabil gülümsəyərək tilovunu suya salladı. 

Bayaq tutduqları sazan, ara-sıra torpağa bulaşmış quyruğunu yerə çırpıb tərpənirdi. Qabilin telefonu zəng çaldı.

28. NAT. EVİN ÖNÜ. AXŞAM. 

Sazan tavada bişirdi. Evin pəncərəsindən tüstü yayılırdı. Bir neçə pişik pəncərənin altına yığılmışdı. 

Küləyin azca yellətdiyi balaca lampa, ağacın altına işıq salırdı. ŞAMİL kişiylə Qabil masa arxasında oturub, yeməyi gözləyirdilər. ŞAMİL kişi dərin fikrə getmişdi. Qabil onun susduğunu görüb, stulunu biraz da yaxın sürüşdürdü.

Qabil: Sən kömək eləməsən bu söhbət çox uzanacaq dədə.

ŞAMİL: Guya ki, mən istəmirəm! Bilsəm ki, ailənin başındasan, mən də rahat ölərəm. İntəhası ki, uşaq çox tərsdi. Yola gəlmir. 

Qabil: Sən desən qulaq asar. Heç olmasa bir az yola gətir. Gerisi mənlikdi.

ŞAMİL tərs-tərs Qabilə baxdı. 

ŞAMİL: Yaman işbilən olmusan.

Qabilin telefonuna zəng gəldi. Tanımadığı nömrə idi. Kənara çəkilib telefonla danışmağa başladı. Bir xeyli söhbət elədi. Yemək soyuduğunnan onu səsləməsəydilər, hələ bir xeyli danışacaqdı. Telefonu qapatdı. Uzaqdan ŞAMİL kişinin səsi gəlirdi. Deyəsən ŞAMİL Cəlala nəsə deyirdi. Qabil gəlib süfrəyə oturanda Cəlal durub evə qaçdı. Qabil təəccübləndi. ŞAMİL kişi başı ilə işarə elədi.

ŞAMİL: Sən fikir vermə. 

Qabil masa arxasına əyləşdi. 

ŞAMİL: Kim idi?

Qabil: Heç, şərikimdi. İşnən bağlı zəng eləmişdi. Salam-duası var.

ŞAMİL: Salam göndərən sağ olsun.

Qabil iştahla balığı yeməyə girişdi. ŞAMİLynən Sara, gülümsəyərək, ona tamaşa eləyirdilər. Qabil də onlara baxıb gülümsədi və ağzını marçıldada-marçıldada yeməyə davam etdi. 

Qabil(oğluna baxaraq): Öz tutduğun balığı yeməyin ayrı ləzzəti var..?!
ŞAMİL: Elə bil ajdıxdan çıxıb, köpəy oğlu.

Hamısı gülüşdülər. Uzaqdan bu nar bağının ortasında yemək yeyib, gülüşən insanlar, dünyanın ən xoşbəxt ailəsi kimi görünürdülər. Bəlkə də bu an beləydi.

29. NAT. YOL KƏNARI. GÜNDÜZ. 

Qabil kəndə gələn yolda nəsə tapmağa çalışırdı. Nar kollarını aralayıb baxdı. Bir qədər içəri girib ora-bura boylandı. Amma ətraf xeyli dəyişdıyindən özünü itirmişdi. Bu vaxt telefonuna zəng gəldi. Qabil ekrana baxdı. Nömrə bilinmirdi. Zəng bitənəcən gözləsə də cavab vermədi. Telefon yenə zəng çaldı. Qabil məvburən cavab verməli oldu.

QABİL

(rusca)

Bircə həftə. Söz verirəm.

Xəttin digər tərəfindən SAKİT SƏS gəlir. Qabil narahat görünür.

QABİL (DAVAM EDİR)

Xahiş edirəm...

Uzaqda Rasimin maşınını siqnal səsi eşidilir. 

Qabil xəndəkdən yola çıxdı. Rasim pəncərəni aşağı salıb boylandı.

Rasim: Brat, harda qaldın?

Qabil: Heç gəzişirdim. Dedim biraz uşaqlığımı yadıma salım.

Rasim söhbəti zarafata çevirdi.

Rasim: Sənnən baş aça bilmədim. Uşaqlığıvı yadıva salmaq istiyirsən get Kürə kəllə vur. Sənin uşaqlığın çayda keçib, bu yolda nə itin azıb? 

Rasim ətrafa bir də göz gəzdirib, maşına oturdu.

Maşın uzaqlaşdı. Onların söhbət etdikləri yerin bir neçə addımlığında, nar kollarının arasında, qəzadan sonra baxımsız qalıb, pas atmış “Jiguli” avtomobilinin karkası var idi. Nar agacının, maşının içindən keçərək, pəncərədən çölə çıxan budaqları, al qırmızı narlarla dolu idi.

30

Cəlal pəncərədən gözlərini bağa zilləyib. Sarğısı gözünün üstündə yox, əlindədir. Sara onun yanında oturub dərman hazırlayır.

SARA

İstədiyin vaxt bura gəlib gedəcəyik, Cəlal.

Cəlal cavab vermir. Əvəzində evə tərəf asta-asta yaxınlaşan Şamilə baxır.

SARA (DAVAM EDİR)

Rusiyada sənin üçün o qədər imkan yaranacaq ki. Baban da elə deyir.

CƏLAL

Amma o, tək bu bağa baxa bilməyəcək.

SARA

Qonşular kömək edər.

CƏLAL

Bir qonşumuz qalıb ancaq – o da Rasim dayıdır. Bizim bağımızı almaq istəyən Rasim dayı.

Sara oğlunun indicə dediyi sözlər barəsində fikirləşməyə başlayır.

CƏLAL

(hələ də pəncərədən baxaraq)

Axırıncı məhsulumuzdur bu bizim?

Sara təsdiq olaraq başını yelləyir. Cəlal çevrilib arxası üstə uzanır. Sara dərmanı onun gözünə damcıladır.
31. NAT. NAR BAĞI. SƏHƏR                                                                            31

Bütün ailə nar yığımına başlayıb. Hər birinin əlcəkli əllərində bağ qayçısı, çiyinlərində çanta var.

ŞAMİL

(Qabilə)

Axırıncı dəfə ailəliklə on il əvvəl bu cür işləmişdik.

O, səliqə ilə və effektiv işləyən Cəlala baxır.

ŞAMİL (DAVAM EDİR)

Allaha şükür, bu günü də gördüm.

Qabil qəmgin nəzərlə atasına baxır.

MONTAJ:

Narlar ağaclardan toplanır/Çanta Şamilə ağırlıq edir/Cəlal babasını narların çeşidlənməsi üçün toxunmuş xüsusi Masaya tərəf müşayiət edir/Nar şirəsindən əllər qıpqırmızı olub/Qabil, Cəlal və Sara sinxron çalışırlar/Nar dolu onlarla taxta qutu anbara yığılıb/Bağda günəş qüruba enir.

32. NAT. HƏYƏT. AXŞAM. 

Şam yeməyi başa çatıb. Hamı yorğun, amma xoşbəxt görünür.

Cəlal ayağa durub getməyə hazırlaşır. Şamil sevgi və kədər dolu nəzərlə nəvəsinə baxır. O, nəvəsini qucaqlamaq istəyir və Cəlal ona tərəf yeriyir.

Şamil nəvəsini qucaqlayır. Cəlal özünü narahat hiss etdiyindən, Şamil onu buraxır. Uşaq masanı tərk edir.

Atası ilə oğlunun qucaqlaşması Qabili kövrəldir.

ŞAMİL

Yorulmuşam.

Ayağa duraraq evə gedir.

Sara ilə Qabil bir-birlərinə sevgi və məmnunluqla baxırlar. Onların arasında intim atmosfer yaranır. Sara ayağa qalxaraq nar qutularının yığıldığı anbara tərəf gedir. Qabil evə tərəf baxır. Heç kimin görmədiyini dəqiləşdirəndən sonar qalxıb Saranın ardınca gedir.

33. İNT. ANBAR. GECƏ. 

Sara Qabilin əlindən tutub içəri çəkir. Ərinin qırmı rəngli barmaqlarını öpür. Onun öpüşləri daha çox alovlanır və onlar ehtirasla bir-birini qucaqlayırlar. Qabillə Sra qol-boyun olurlar. Çox uzaqda Səmədin iti hürür.

34. NAT. MEYDAN. GÜNDÜZ.

Nar Bayramı başlamışdı. Rayon mərkəzində keçirilən bu möhtəşəm bayramda, həmişəki kimi, Cəlal və ŞAMİL kişi də öz məhsulu ilə iştirak edirdi. Bu dəfə Sarayla Qabil də onlara qoşulmuşdu. 

ŞAMİLi Həmzə ilə birlikdə qoyaraq, ailə üçlükdə, meydanı gəzməyə başladı. Bayramın ümumi şənlik abu havası onlara da təsir etmişdi. Aralarında olan bütün gərginliyi unutmuşdular. Nar dolu maşınların fonunda durub telefonla şəkil də çəkdirirlər. Yaxınlıqdakı köşklərin birində, nar şirəsi sıxmaq üzrə yarış keçirilirdi. Uzun masanın və nar qalaqlarının arxasında ağ rezin əlcək geyinmiş on kişi dayanıb. Hər qalağın yanında şüşə qab var. Kişilərin arasında xalaoğlu Həmzə, Rasim və Qabili görürük.
FİT ÇALINIR və iştirakçılar nar şirəsini şüşə qablara sıxmağa başlayır. Yarış gedir. Tamaşaçılar iştirakçıları həvəsləndirir.

Qabil qalib gəlir: digər iştirakçılardan qabaq öz narlarını sıxıb qurtarır və ən çox şirə toplayır.

Zəfərini bildirmək üçün nar şirəli əllərini havaya qaldırır.

Cəlal sevincək babasının yanına qaçır. 

Şamil piştaxtanın arxasında dayanıb Səmədlə danışır. Rasim atasının arxasında dayanıb. Cəlal onları görcək duruxur, çaşıb qalır.

Səməd

Hə, nə deyirsən? 100 min az pul deyil! Onsuz da hamı gedənnən sonra sən bu bağa tək baxa bilməyəcəksən.

Şamil tərəddüd edir. 

Rasim

Sat getsin Şamil dayı. Sat.
Şamil kinayə ilə Rasimə baxır, amma elə bu vaxt Cəlalı görür. Bir an fikirləşib qərar verir.

Şamil

Yaxşı, siz deyən olsun.

Könülsüz də olsa Səmədin uzanan əlini sıxır və üzünü çevirir.

Rasimlə Səməd sevincək Şamilin piştaxtasını tərk edir. Həmzə, Baba və nəvə hətta onlara yaxınlaşaraq narları bəyənən şəxslərə də heç nə demədən bir müddət sakit dayanırlar. Nəhayət Şamil bu sükutu pozur.

ŞAMİL

Get atana denən, gəlsin bu şeyləri aparmağa kömək eləsin. Day burda qalmaq istəmirəm...

Cəlal babasının kədərini hiss edir və piştaxtadan aralanır.

35. İNT. ANBAR. GÜNDÜZ. 

Qabil siqaret yandırIR. ANBAR tüstüyə bürünÜR.

Sükut yarandı. Qabil nəsə demək istəyirdi, amma tərəddüd edirdi. 

Qabil

Bilirsən qəza necə olub?

Qabil sanki qərar verə bilmirdi. Kiçik bir sükutdan sonra nəhayət hər şeyi danışdı.

Qabil

Atam nar məhsulunu satıb, bizə bir “jiquli” almışdı. Təzə sürürdük. Hələ biraz naşı idik...

Qabil biraz da otaqda vargəl elədi.

Qabil: Rayonnan toydan qayıdırdıq. Mən az içmişdim. Amma Habil lap zır dəmiydi. Kim sürsün deyə, aramızda mübahisə düşdü.
Qabil daha bir siqaret yandırdı.

Qabil: Yol boyu elə hey dedi ki, düş mən sürüm, sənnən şofer olmaz. Elə hey, məni alçaldırdı. Özündə deyildi. Əməlli başlı sayıqlıyırdı. Məni də elə bu əsəbiləşdirirdi. Kəndə çatana yaxın maşınnan düşdüm. Açarı üstünə tulluyub ara yolla piyada getdim. ...Bilirdim ki, sürə bilən deyil. 

Qabil ona tərəf baxdı. Onu başa düşdüyünə sanki əmin olmaq istəyirdi. Ya da onu ittiham edib-etmədiyini yoxlamaq istəyirdi. 
Qabil: Qəzadan səhər xəbər tutduq. Toydan çıxanda hamı görmüşdü ki, maşını mən sürürəm. Kəndə söz yayıldı ki, mən maşını aşırdıb, qaçmışam. 
Qabil bir dənə də siqaret yandırıb, davam edir.

Qabil: Özümü günahkar hiss eliyirdim...Kənddə qala bilmədim. Getdim “rusyetə”. Dedim, biraz keçər, qayıdaram. Sonra həbs, türmə... Nəysə. Bir də gördüm on il keçib... 

Qabil yaxınlaşdı. Əyilib Cəlalın gözünün içinə baxdı. 

Qabil: Sənə danışıram bunu ilk dəfə. Məni başa düşürsən?

Cəlal razılıq olaraq başını yelləsə də, əslində çox çaşqın görünürdü. Qabil onu qucaqlayıb bağrına basdı. Lap qayıtdığı ilk gündə olduğu kimi. Amma qəribə idi, bu dəfə Cəlalı nə tütün iyi nə də iynə kimi cod saqqal narahat eləmirdi.
36. NAT. HƏYƏT. SÜBH. 

Sübh tezdən Qabil qapını arxasıyca astaca bağlayaraq, evin kandarından aşağı endi. Əynində bir tək maykası vardı. Əlində tutduğu pencəyi, kürəyinə ataraq cibindən siqaret cıxarıb yandırdı.O evdən 5-10 metr aralı daşın üstündə oturdu.Uzaqdan evə tərəf duman yaxınlaşırdı. Halı pərişan idi. Dərin fikrə dalmışdı. Nəsə narahat idi. O fikirdən ayılıb, irəlidən ona tərəf yaxınlaşan dumana baxdı. Duman sirli bir formada, yerlə sürünərək, ona tərəf yaxınlaşmaqda idi. Və duman yaxiınlaşdıqca, onu həyəcan bürüməyə başladı. Duman artıq onun önünə çatmışdı. Qabil ayağa qalxdı. Və bir neçə addım geri çəkildi. Ətrafda ölüm sakitliyi hökm sürürdü. Qabil qorxmuşdu. Duman onun ayaqlarına toxunmağa imkan verməyərək, iti addımlarla evə tərəf tələsdi.

Duman isə ilan kimi sürünərək, yoluna davam edirdi.
37. NAT. BAĞ. SƏHƏR. 

Sara məhsul yığımı vaxtı geyindiyi paltarı ipdən asır. Görür ki, nar şirəsi ləkələrinin heç də hamısı getməyib. Qabil ŞAMİL kişi ilə birlikdə evdən çıxdı. Darvazadan çıxanda, ŞAMİL kişi bir anlıq dayanıb geriyə çöndü. Ürək ağrısıyla nar dolu bağa tamaşa edib sanki ürəyində onlarla vidalaşdı. Müştəri qonşu Səmədin oğlu Rasim idi. Birlikdə Rasimin maşınına minib rayon mərkəzinə gəldilər. 

38. İNT. RASİMİN MAŞINI. SƏHƏR.

Yol boyu ŞAMİL bir kəlmə də danışmadı. Amma Qabil heç susmur.

Rasim də yol boyu heç nə demir, hərdən Qabilə, hərdən də gizlincə güzgüdə ŞAMİL kişiyə baxıb qımışırdı. Şamil kişi irdən nəsə xatırlayıb əlini Qabilin çiyninə qoyur.

Şamil

Banka gedib bir hesab açdırarsan. Cəlalın adına. Pulun yarısın onun hesabına qoyarsan.

Qalib

Baş üstə dədə.

Rasim güzgüdə Şamilə, sonra Qabilə baxdı.

39. İNT. NOTARİUS KONTORU. GÜNDÜZ. 

Notariusda ŞAMİL kişi, bir kəlmə də kəsmədən, tələm tələsik, lazımi sənədlərə qol çəkib və həmən bayıra çıxdı. Gözləri dolmuşdu. 

40. İNT. ÇAYXANA, AXŞAMA DOĞRU.                         40

Kəndə meydanında avtobusdan düşdü. ŞAMİL hara gedəcəyini bilmirdi. Hələ evdən onu heç kim çıxartmasa da, artıq bağın ona məxsus olmadığı hissi aydın idi. Kənd küçələrini dolaşa–dolaşa, nadir hallarda gəldiyi çayxanaya yönəldi.

ŞAMİL kişi həmişə düşünərdi ki, çayxana işsiz-gücsüz, avara adamların yığınacaq yeridi. İndi özü də işsiz, avara qalmışdı. Bu fikir ağlına gələndə çayxanaya girdiyinə peşman oldu. Amma artıq gec idi. Qapıdan qayıtmaq yaxşı olmazdı. Oturub çay sifariş elədi. Kənd camaatının artıq hər şeydən xabəri var idi. Yerdən həmən bir-iki atmaca gəldi. “Nə əcəb sənnən, ay ŞAMİL”, “Heyif yaxşı bağ idi”, “İnşaallah yaxşı adama qismət olar”, “Allah bilir kəsib atacaqlar bütün ağacları”. ŞAMİL kişinin yarasına lap duz basdılar. ŞAMİL kişi tələsik qalxıb çıxdı.
41. İNT. RASİMİN MAŞINI. AXŞAMA DOĞRU

Rasimlə Qabil səssizcə maşında gedirlər. Qabil çox narahatdır, yerində otura bilmir, tez-tez telefonuna baxır.

RASİM

Nolub sənə?

QABİL

Hər şey yaxşıdır.

Rasim maşını bankın qarşısında saxlamaq istəyir.

QABİL (davam edir)

Saxlama, sür. Sür vağzala.

RASİM

Niyə?

QABİL

Sür-sür. Orda başa salaram.

Rasim maşını sürür.

42. İNT. AVTOVAĞZAL. AXŞAMA DOĞRU. 

Rasim və Qabil siqaret tüstüsü dolmuş vağzal kafesində stol arxasında oturub araq içirlər. Stolda çox az yemək var. 

Rasim

Belə-belə işlər… Lap çaşdırdın məni… İndi nətər eliyək?

Qabil

Hər şeyi sabah atama danışarsan… Amma sabah. Yaxşı?


Rasim

Bəlkə özün danışasan? Atan hər şeyi başa düşər. 

Qabil araq stəkanını götürüb başına çəkir. 


Qabil (başını yelləyir)

O heç vaxt məni bağışlamayacaq. Sabah. Sabah hər şeyi ona danışarsan. 

Qabil pulun üstündən bir “paçka” götürüb, stolun üstünə qoyur. 

Qabil: 

Bunu da verərsən atama. Qoy evdən zaddan alsınlar hələlik.

Rasim stəkanı başına çəkib razılıq əlaməti olaraq başını yelləyir.

43. NAT. HƏYƏT. AXŞAMA DOĞRU.                                                                  43

Şamil, Sara və Cəlal masa arxasında yığışıb, televizoru düzəltməyə çalışırlar. Cəlal antennanı əlində yuxarı qaldırıb, arxaya gedərək yerini dəyişir və dalğanı tutmağa çalışır.

Sara

Televisorsuz sizinçün lap çətin olar. Yenə başınızı qatarsınız bunuynan.

Şamil narahat görünür.

DAHA SONRA: Artıq qaranlıqdır.

Şamil də, Sara da çox narahatdırlar. Cəlal başını anasının dizi üstünə qoyub, yatıb.

SARA

Gələcək bir azdan. Narahat olmayın.

Televizorun ekranı ağ fon göstərir.
KEÇİD:

	44. NAT. AVTOBUS. AXŞAM.                             
	          44


Qabil telefonun yaddaşından nomrə tapıb yığır . 
QABİL (rusca)
Hə gətirirəm… Qaydasındadır… Pullar məndədi. Uşağnan danışmağ istiyirəm. Ver telefonu ona.
Telefondan qız uşaq səsi gəlir. Qabilin simasında bir qədər rahatlıq əmələ gəlir.
Qız

Ata, sən nə vaxt qayıdacaqsan? Mən darıxmışam səninçün.
QABİL 

Qayıdıram, şəkərim. Narahat olma. Səhər tezdən orda olacam.

Qabil zəng bitdikdən sonar baçını qaldırır. Öndəki sıradan balaca bir oğlan uşağı gözünü zilləyib, onu izləyir. Qabilin nəsə yadına düşür. Telefonun yaddaşına girib nar bayramında çəkdikləri şəkli tapır. Üzündəki ağır ifadədən çox əziyyət çəkdiyi bilinir. Bir xeyli baxdıqdan sonra şəkli telefonun yaddaşından silir. Avtobusun pəncərəsindən uzaqdakı evlərdə yanan işıqlara baxır.
45. NAT. MƏTBƏX. SƏHƏR.                                                                                   45

Sara Şamillə səhər yeməyi süfrəsi arxasındadılar. Rasim qapının yanında kətildə oturub. Cəlal kandarda qapıya söykənib onları müşahidə edir. Stolun üstündə bir “paçka” pul var. Otaqda ağır abu-hava var.

Şamil

Sonra?

Rasim

Borcu var rusyetdə. Pul lazımmış ona. Qızını girov götürüblərmiş. 
Rasim Saraya baxır. Sarayla bir an baxışları toqquşur.

Rasim

Ailəsi var onun maskvada.

Sara gözünü yerə dikir. Qəfildən qeyri-iradi, nəsə daxili bir hisslə əlini ehmalca, sığal çəkirmiş kimi qarnına qoyur. Üzünün ifadəsi həmən dəyişir, həyəcanlanır. Yerindəcə büzüşüb, xısın-xısın ağlamağa başlayır. Sonra stuldan dik atılıb, öz otağına qaçır.  

Şamil ayağa qalxaraq pəncərəyə yaxınlaşır. Pəncərədən görsənən nar bağına tərəf baxır.

ŞAMİL (Rasimə)

Sən bilirdin?

Rasim cavab vermir. Şamil çönərək onun gözünün içinə baxır. 

ŞAMİL(səsini qaldıraraq)

Səndən soruşuram!!!

Rasim başını bulayır.
Rasim

Vallah xəbərim yoxuydu, Şamil dayı.
ŞAMİL

İndi oğlanlarımın ikincisi də öldü.
Şamil tərpənmədən durub pəncərəyə baxır. Ətrafdakılar susur. Otaqda tam sükut var. Pəncərədən nar bağı görsənir. Kamera Şamilin üzündən aralanıb bağın üzərində yüksəldikcə biz ağac doğrayan baltanın səslərini səlist eşitməyə başlayırıq. Səs artaraq ümumi planda ən yüksək həddə çatır.
46. 
QARANLIQ. 

Cəlalın səsi eşıdılır.

CƏLAL 

Jı, Nı, Be, Lı, yox Jı.
47.
İNT. GÖZ HƏKİMİNİN KABİNETİ. GÜNDÜZ            47
Həkim əlindəki çubuğu stolun üstünə qoyub, əyləşir və kağıza nəsə yazmağa başlayır. Başını qaıdırmadan özü-özüylə danışırmış kimi aşağı səslə danışır.

HƏKİM: O biri gözü də zəifləyib. Sarğının day xeyri yoxdu, eynək taxmaq lazımdı. Şəhərdə ölçdürüb sifariş eliyərsən. (qısa pauzadan sonra) Nə əcəb uşağı aldırmadın (abort eləmədin)?

Sara otağın küncündə qısılıb, stulda oturub. Hamilə olduğu açıq-aydın sezilir. Həkimin sualından utanıb başını lap aşağı salır.

SARA: Başım qarışdı qaynatamın yasına. Sonra da həkim dedi gecdi artıq.

HƏKİM: Allah rəhmət eləsin.

SARA: Allah ölənlərinizə rəhmət eləsin.

Cəlal stulda oturub, gözlərini pəncərəyə zilləyib. Sanki ətrafda danışılanları eşitmir. Pəncərədən üzəri qap-qara çiçəklərlə dolu nar ağaçı görsənir. Kamera getdikcə yaxınlaşır və kadrda yalnız bir nar çiçəyi qalır. Cəlal gözünü qırpıb, bir anlıq tərəddüd edir, sonra ağzını açıb nəsə demək istəyir. Amma bu an ekran qaralır.

